Nafarroako Parlamentuko Mahaiak, 2015eko azaroaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita jarduketa programa bat presta dezan seme-alabek gurasoei egindako erasoen kasuetarako.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko azaroaren 16an

Lehendakaria: Ainhoa Aznárez Igarza

MOZIOAREN TESTUA

Nafarroako Parlamentuko Alderdi Popularreko foru parlamentarien elkarteko foru parlamentari Ana Beltrán Villalba andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da jarduketa-programa bat presta dezan seme-alabek gurasoei egindako erasoen kasuetarako. 

Gurasoekiko indarkeria familia barneko indarkeria modu bat da, non seme-alabek hitzez, emozioen bidez, ekonomikoki eta fisikoki beren guraso edo zaintzaileez abusatzen baitute, kontrola edukitze aldera. Ez da fenomeno berria, baina azken urteetan hazkunde handia izan du; hori dela eta, kontigentzia-plan urgente bat behar da. 

Indarkeria mota honetako bai jatorria, bai faktore eta baldintzatzaileak, hainbat arrazoik determinatu ahal dituzte; hala nola, arrazoi ekonomikoak, sozialak eta hezkuntzakoak, eta, halaber, neurri handi batean, seme-alabek gurasoen autoritatea ez hautemateak eta haiekiko errespetua galdu izateak. Bestalde, gure gizarteko adingabeek teknologia berrietara erabateko sarbidea izateak eragin arriskutsua izan dezake, bortxakeriazko jokamoldeak ekar ditzaketen lanabes bihurtzen baitira. 

Adingabeen Fiskaltzaren oroitidazkian jasotako datuek errealitate goibel hori islatzen dute, bai eta gure erkidegoan gurasoei eginiko erasoen kopuruaren gorabidea ere. Hartara, 2014an, gurasoen aurkako 62 eraso erregistratu ziren. Kopuru hori oraindik ere negatiboago gertatzen da 2013an erregistratutako 42 kasuekin alderatzen badugu, eta azken hiru urteetako goranzko joera nabarmen uzten jarraitzen du. 

Egoera egiazki kezkagarria da, zeren ere ematen baitu ez abiatutako lege-neurriak, ez aurrera eraman diren sentsibilizazio kanpaina guztiak ez direla nahikoak izaten ari, eta gero eta adingabe gehiago dagoela beren bizimoduarekin ase sentitzen ez direnak eta uste dutenak beren gurasoek haien betebehar guztiak ase behar dituztela. 

Halaber, gero eta gehiago diren arren beren seme-alaben aurkako salaketa aurkezteko erabaki zaila hartzen duten gurasoak, oraindik ere asko dira tratu txarra pairatzen eta isilik gelditzen jarraitzen dutenak, askotan errudun sentitzen direlako eta batzuetan seme-alabak adingabeentzako zentroetan sartuko dituzten beldur, zeren eta uste baitute zentro horietan egoera larriagotu egin daitekeela. Erasoak egiten dituzten gurasoak salaketak aurkeztera bultzatzen dutena izaten da, askotan, erasotzailearen anai-arrabak babestea. 

Nafarroako Foru Komunitateko Fiskaltzaren memoriak bere lerroetan jasotzen duenez, “salatutako seme-alaba gehienen kasuan, estupefazienteen kontsumo arazoak aurkitzen dira, edo arazo psikologikoak, eta kasu horietan salatzaileak bere salaketarekin egiazki bilatzen duena da erakundeei laguntza eskatzea, semea edo alaba desohitzeko programetan sarrarazteko edo establezimendu psikiatrikoetara eramateko edo jada pautatua izaten duten tratamendu medikoarekin jarraitzeko. Kasu hauetan, eskarmentuak erakusten digu ezen, zeregin penalaz haratago, jarduketa sozial garrantzitsu bat egin beharra dagoela”. 

Gurasoekiko etxeko indarkeria, Fiskaltzaren aipatutako oroitidazkiak baieztatzen duenez, “drama bat da, zeinean milaka familia baitaude sartuta, eta atal desberdinek ahalegin handiena egiten duteneko delitu-modalitatea izaten jarraitzen du, eta tamalgarri gertatzen da gurasoen gaitasunak indartzeko politika eta prebentzio-jokamoldeak nahiko ez izatea. Maiz samar gertatzen da gurasoak fiskaltzara doazela gizarte zerbitzuek berek deribatuta, bizikidetasun arazoei konponbidea emate aldera, baita hamalau urtez beherako adingabeen kasuetan ere”. 

Adituen esanetan, komunikazioa eta bizikidetasuna ezinbesteko bitarteko dira adingabeek sortutako autoritate-arazo eta familia-gatazkei konponbidea ematen saiatzeko. 

Arazo honi konponbidea bilatzea ez da kontu erraza, baina badirudi logikoa dela pentsatzea hori soilik lortu ahal dela administrazio publikoak eta horretan sartutako agente sozial guztiak partaide eginen duen baterako lan baten bitartez, hezkuntza-balioak indartze aldera eta adingabeei beren eskubideez ez ezik dauzkaten betebeharrez informatzeko politika sozial eta familiarrak garatze aldera. 

Hori dela eta, guztiz ezinbestekotzat jotzen dugu fenomeno hau desagerrarazten saiatzeko erabakigarria den eginkizun bat bete behar duten bi elementu azpimarratzea: prebentzioa eta hezkuntza. 

Hortaz, Nafarroako Parlamentuak Nafarroako Gobernua premiatzen du: 

administrazio publikoen jarduketa programa bat taxutu dezan, seme-alabek gurasoen aurka baliatutako indarkeria kasuei aurre egiteko eta erantzun egokia emateko, besteak beste ondoko neurriak jasoko dituena: jarduketa protokolo bat, profesionalentzako prestakuntza, eta ukituentzako informazioa, bitartekaritza, laguntza eta aholku-ematea. 

